
telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Ushbu tadqiqot ishida hududlarning eksport salohiyatini statistik jihatdan o‘rganishning ahamiyati hamda 
Béla Balassa tomonidan taklif etilgan RCA indeksi mazmuni va qo‘llanilishi batafsil yoritilgan. Shuningdek, O‘zbekiston 
Respublikasining har bir ma’muriy-hududiy birligi bo‘yicha eksportning XSST tarkibi asosida RCA indekslari 2024-yil 
statistik ma’lumotlari negizida hisoblab chiqildi. Tadqiqot natijalari asosida amaliy xulosalar va takliflar ishlab chiqildi.

Kalit so‘zlar: eksport, XSST, hudud, eksport salohiyati, RCA indeksi, ma’muriy-hududiy birliklar.

Abstract. This study highlights the importance of statistically analyzing regional export potential and provides a detailed 
overview of the RCA index introduced by Béla Balassa. Furthermore, RCA indices were calculated based on the XSST 
structure of exports for each administrative-territorial unit of the Republic of Uzbekistan using statistical data for 2024. 
Based on the findings, practical conclusions and recommendations were developed.

Keywords: export, XSST, region, export potential, RCA index, administrative-territorial units.

Аннотация. В данном исследовании раскрыта значимость статистического анализа экспортного потенциала 
регионов, а также подробно рассмотрен индекс RCA, предложенный Béla Balassa. Кроме того, на основе 
статистических данных за 2024 год были рассчитаны значения индекса RCA по структуре экспорта XSST для 
каждого административно-территориального региона Республики Узбекистан. По результатам исследования 
сформулированы практические выводы и рекомендации.

Ключевые слова: экспорт, XSST, регион, экспортный потенциал, индекс RCA, административно-территориальные 
единицы.

K I R I S H
Hudud eksport salohiyatini statistik jihatdan tadqiq etish hududlarning xorijiy mamlakatlarga eksport 

qilish imkoniyatlarini to‘g‘ri baholashga, eksportni diversifikatsiya qilishning samarali yo‘nalishlarini aniqlashga 
hamda hudud iqtisodiyotini rivojlantirish strategiyalarini ishlab chiqishga xizmat qiladi. Shu nuqtai nazardan, 
eksport salohiyatini statistik tahlil qilish yangi eksportbop mahsulotlar ishlab chiqarilishini rag‘batlantiradi, yangi 
ish o‘rinlari yaratilishiga zamin yaratadi va pirovardida hudud aholisi turmush darajasining oshishiga ijobiy ta’sir 
ko‘rsatadi.

Xalqaro iqtisodiy tadqiqotlarda Béla Balassa tomonidan taklif etilgan Revealed Comparative Advantage 
(RCA) indeksi keng qo‘llaniladi. Mazkur indeks mamlakat yoki hududning muayyan mahsulot yoki tarmoq 
bo‘yicha eksportdagi nisbiy ustunligini aniqlashda samarali analitik vosita hisoblanadi.

Amaldagi qonunchilikka muvofiq, tovarlarning Oʻzbekiston Respublikasi bojxona hududidan ularni qayta 
olib kirish majburiyatisiz olib chiqilishi, agar qonunchilikda boshqacha tartib nazarda tutilmagan bo‘lsa, eksport 
hisoblanadi [1]. RCA indeksi O‘zbekiston eksport faoliyatini hamda hududlar iqtisodiyotini viloyatlar kesimida 
tahlil qilish imkonini beradi. Xususan, ushbu indeks orqali hududlarda qishloq xo‘jaligi, to‘qimachilik yoki sanoat 
mahsulotlari bo‘yicha ixtisoslashuv darajasi aniqlanadi va baholanadi.

Natijada RCA indeksi eksportni diversifikatsiya qilish, resurslardan samarali foydalanish va hududlar 
iqtisodiy o‘sishini qo‘llab-quvvatlash uchun muhim ilmiy asos vazifasini bajaradi. Shuningdek, u eksport 
siyosatida ustuvor yo‘nalishlarni belgilash hamda raqobatbardosh mahsulotlarni aniqlashga xizmat qiladi. 
Shu bois, RCA indeksidan foydalanish hududlarning real qiyosiy ustunliklarini aniqlash, eksport salohiyatini 
ishonchli baholash va mintaqaviy iqtisodiy siyosatni ilmiy asoslangan qarorlar asosida takomillashtirishda 
muhim ahamiyat kasb etadi.

 
M A V Z U G A  O I D  A D A B I Y O T L A R  S H A R H I

Vyetnamlik iqtisodchi Do Phu Hai (2025) tomonidan amalga oshirilgan tadqiqotda [4, P. 23–31] Béla 
Balassa (1965) yondashuviga asoslangan RCA (Revealed Comparative Advantage) indeksi yordamida 
Vyetnam eksportining turli tovar guruhlari bo‘yicha nisbiy raqobat ustunligi tahlil qilingan. Tadqiqotda RCA > 1 
holati tegishli mahsulot bo‘yicha nisbiy ustunlik mavjudligini, RCA < 1 esa uning mavjud emasligini anglatishi 
ilmiy jihatdan asoslab berilgan. Shuningdek, 2019–2023-yillar kesimida asosiy eksport sektorlarining RCA 
ko‘rsatkichlari dinamikasi hisoblanib, elektronika va mashinasozlik (HS85) bo‘yicha RCA qiymatlarining 
2,55 dan 2,87 gacha oshgani aniqlangan. Bu holat mazkur sohada raqobat ustunligining mustahkamlanib 
borayotganini ko‘rsatadi. Aksincha, qishloq xo‘jaligi mahsulotlari bo‘yicha RCA indeksining pasayishi ushbu 
sektorning nisbiy raqobatbardoshligi kamayganini ifodalaydi.

Avstriyalik tadqiqotchi Edward O. Adigwe tomonidan 2022-yilda olib borilgan tadqiqotda 2009–2018-yillar 
oralig‘ida Béla Balassa tomonidan ishlab chiqilgan RCA indeksi asosida savdo raqobatbardoshligi tahlil qilingan. 
Mazkur tadqiqotda Yevropa Ittifoqi mamlakatlari alohida emas, balki yagona klaster iqtisodiy makon sifatida 
umumlashtirilgan holda ko‘rib chiqilgan. RCA indeksi tovar guruhlari kesimida umumiy eksport ko‘rsatkichlari 
asosida hisoblangan bo‘lib, mamlakatlar kesimida differensial tahlil amalga oshirilmagan. Natijalarga ko‘ra, 
RCA > 1 bo‘lgan iqtisodiyotlar nisbatan yuqori raqobat ustunligiga ega bo‘lib, boshqa iqtisodiyotlarga nisbatan 
samaraliroq natijalarga erishishi aniqlangan. Shuningdek, Yevropa Ittifoqi iqtisodiyoti asosan qishloq xo‘jaligi 
mahsulotlariga emas, balki sanoatlashgan (mexanizatsiyalashgan) savdoga tayangan holda rivojlanishi ilmiy 
asosda xulosa qilingan [2, P. 14–24].

Rémi Stellian va Jenny P. Danna-Buitrago hammuallifligidagi tadqiqotda RCA indeksi nazariy jihatdan 
takomillashtirilib, uning metodologik cheklovlarini kamaytirishga qaratilgan integratsiyalashgan yondashuv taklif 
etilgan. Xususan, faqat eksport ma’lumotlariga tayanish, simmetriya va barqarorlik bilan bog‘liq muammolarni 
bartaraf etish maqsadida savdo balansi asosida shakllantirilgan CTB (Contribution-to-the-Trade-Balance) 
indekslari bilan uyg‘unlashtirilgan model ishlab chiqilgan. Mazkur yondashuv eksport va import ma’lumotlarini 
birgalikda hisobga olish orqali mamlakatlarning savdo ixtisoslashuvi hamda raqobat ustunligini yanada 
aniqroq baholash imkonini beradi. Tadqiqotda 1995–2019-yillar ma’lumotlari asosida 36 ta savdo hududi 
(137 ta mamlakat) bo‘yicha 16 ta indeks hisoblanib, ular RCA indeksi bilan taqqoslangan holda barqarorlik, 
simmetriklik va reyting aniqligi mezonlari asosida baholangan. Natijalar CTB asosidagi indekslarning an’anaviy 
RCA indeksiga nisbatan statistik jihatdan yanada barqaror va ishonchli ekanligini ko‘rsatadi [7, P. 129–155].

Rossiyalik tadqiqotchi M. Sizyun’go tomonidan olib borilgan tadqiqotda RCA indeksi Rossiya va Xitoyning 
2010–2020-yillardagi eksport raqobatbardoshligini baholashda asosiy analitik vosita sifatida qo‘llanilgan. 
Tahlillar natijasida turli tovar guruhlari kesimida ularning qiyosiy ustunliklari aniqlangan. Xususan, Rossiya 
eksportida ustunlik asosan xomashyo yo‘nalishida shakllangan bo‘lsa, Xitoy eksportida ustunlik texnologik 
sig‘imli mahsulotlar va iste’mol tovarlarida namoyon bo‘lishi empirik jihatdan asoslab berilgan [12, S. 538–544].

Boshqa bir tadqiqotda RCA indeksi Qozog‘iston, Rossiya va Belarus davlatlarining agrar mahsulotlar 
eksportidagi qiyosiy ustunliklarini aniqlashda qo‘llanilgan bo‘lib, ushbu yondashuv asosida Yevroosiyo iqtisodiy 
ittifoqi doirasida eng raqobatbardosh tovar pozitsiyalari belgilab berilgan [11].

Mahalliy tadqiqotchi G.K. Sultanovaning ilmiy ishida O‘zbekiston eksporti kompleks tarzda tahlil qilingan. 
Unda mamlakatning qaysi mahsulotlarda qiyosiy ustunlikka ega ekani, eksport tarkibining murakkablik darajasi, 
tovarlar xilma-xilligi va eksport yo‘nalishlari turli indekslar asosida baholangan. Shuningdek, “mahsulotlar 
makoni” va “eksport salohiyati xaritasi” yondashuvlari orqali O‘zbekiston uchun istiqbolli yangi mahsulotlar 
va eksport bozorlari aniqlangan. Tadqiqot natijalari ayrim tovar yo‘nalishlarida mavjud eksport imkoniyatlarini 
yanada kengaytirish salohiyati mavjudligini ko‘rsatadi [13, S. 68–92].

Yuqorida ko‘rib chiqilgan ilmiy tadqiqotlar RCA indeksining turli jihatlarini chuqur yoritib bergan bo‘lsa-da, 
hududlar kesimida eksport salohiyatini statistik baholash masalalari hali ham qo‘shimcha ilmiy izlanishlarni 
talab etadi.

T A D Q I Q O T  M E T O D O L O G I YA S I
Ushbu tadqiqotda O‘zbekiston Respublikasining ma’muriy-hududiy tuzilmasi asosida 14 ta hudud (12 ta 

viloyat, Toshkent shahri va Qoraqalpog‘iston Respublikasi) eksport salohiyati statistik jihatdan tahlil qilindi. 
Amaliy tahlil obyekti sifatida Surxondaryo viloyati tanlab olinib, uning eksport ko‘rsatkichlari asosida hududiy 
xususiyatlar baholandi.

Tadqiqotda asosiy metod sifatida Béla Balassa (1965) tomonidan ishlab chiqilgan Revealed Comparative 
Advantage (RCA) indeksi qo‘llanildi. Mazkur indeks hududlarning muayyan tovarlar bo‘yicha eksportdagi nisbiy 
ustunligini ularning eksport tarkibini O‘zbekistonning umumiy eksporti bilan taqqoslash orqali aniqlash imkonini 
beradi.

Hisob-kitoblar 2024-yil statistik ma’lumotlari asosida amalga oshirildi. Har bir hudud bo‘yicha eksport 
tarkibi XSST (Xalqaro standartlashgan savdo tasniflagichi) bo‘yicha guruhlanib, har bir tovar guruhi uchun 
RCA qiymatlari aniqlandi. Bunda hududning muayyan tovar eksportidagi ulushi uning jami eksportidagi ulushi 
hamda O‘zbekiston umumiy eksportidagi ulushi bilan taqqoslandi.

Olingan natijalar asosida har bir hudud va tovar guruhi kesimida RCA ko‘rsatkichlari shakllantirildi hamda 
ular yordamida hududlarning eksport ixtisoslashuvi darajasi baholandi. RCA > 1 bo‘lgan holatlar nisbiy ustunlik 
mavjudligini, RCA < 1 esa nisbiy ustunlikning nisbatan past darajada ekanligini ifodalaydi.

Shuningdek, RCA qiymatlari asosida mahsulotlar eksporti bo‘yicha hududlar ixtisoslashuvi aniqlanib, 
natijalar jadval ko‘rinishida umumlashtirildi hamda Surxondaryo viloyati misolida batafsil tahlil qilindi.

T A H L I L  V A  N A T I J A L A R
Ma’lumki, O‘zbekiston Respublikasi ma’muriy-hududiy tuzilishiga ko‘ra 14 ta hududga bo‘linadi. Ular 12 ta 

viloyat, Toshkent shahri va Qoraqalpog‘iston Respublikasidan iborat. Ushbu hududlar orasida mamlakatning 
eng janubida joylashgani Surxondaryo viloyati hisoblanadi. Mazkur tadqiqotda aynan shu viloyat tanlab olinib, 
uning misolida aniq ilmiy xulosalar ishlab chiqildi.

Surxondaryo viloyati yalpi hududiy mahsulotining o‘sishida eksport hajmining ortishi muhim omillardan 
biri hisoblanadi. Jumladan, uning viloyat yalpi hududiy mahsulotidagi ulushi 2025-yilning 1-yarim yilligida 8,9 
% ni tashkil etdi. Mazkur ko‘rsatkich bo‘yicha Surxondaryo viloyati respublikaning boshqa 13 ta hududi bilan 
taqqoslaganda 11-o‘rinni egalladi. Taqqoslash uchun, 1-o‘rinda Toshkent shahri (23,5 %), 2-o‘rinda Toshkent 
viloyati (16 %), 3-o‘rinda esa Andijon viloyati (13,4 %) qayd etilgan.

Shu bilan birga, Surxondaryo viloyati bo‘yicha 2010–2024-yillardagi ko‘rsatkichlar tahlili shuni ko‘rsatadiki, 
eksport ulushi 2010-yilda eng yuqori darajaga — 13 % ga teng bo‘lgan. Keyingi yillarda esa mazkur ko‘rsatkich 
nisbatan barqaror saqlanib, asosan 8,4 % dan yuqori darajaga chiqmagan. Bu esa viloyatda eksport salohiyatini 
yanada rivojlantirish uchun qo‘shimcha imkoniyatlar mavjudligini ko‘rsatadi (1-rasm).

1-rasm. Surxondaryo viloyati eksporti hajmining YaHM hajmidagi ulushi dinamikasi (foizda)1

Buning sababini aniqlash uchun Surxondaryo viloyatining so‘nggi yillardagi eksport hajmini tahlil qilamiz 
(2-rasm).

1	  Surxondaryo viloyati Statistika boshqarmasi ma’lumotlari asosida muallif tomonidan tuzilgan.

2-rasm. Surxondaryo viloyati eksporti hajmining o‘zgarish dinamikasi (mln. AQSh dollari)2

Yuqoridagi tahlillar shuni ko‘rsatadiki, eksport hajmining ortib borishi uning yalpi hududiy mahsulotdagi 
(YaHM) ulushining oshishiga muhim turtki beradi. Viloyat YaHM hajmining o‘sishi esa o‘z navbatida O‘zbekiston 
yalpi ichki mahsulotining (YaIM) o‘sishiga ijobiy ta’sir ko‘rsatib, pirovardida mamlakat iqtisodiy rivojlanishini 
ta’minlaydi. Shu nuqtai nazardan, Surxondaryo viloyatining YaHM hajmi boshqa hududlar bilan taqqoslanganda, 
2025-yilning yanvar–iyun oylarida 29 515,8 mlrd so‘mlik YaHM bilan 10-o‘rinni, 2024-yilda esa 54 354,1 mlrd 
so‘mlik YaHM bilan 10-o‘rinni egallagan. Mazkur davrlarda yuqori o‘rinlarni Toshkent shahri (2024-yilda 281 
147,4 mlrd so‘m), Toshkent viloyati (2024-yilda 146 385,2 mlrd so‘m) hamda Navoiy viloyati (2024-yilda 117 
297,8 mlrd so‘m) egallaganligi kuzatiladi. Ushbu ko‘rsatkichlar Surxondaryo viloyati YaHM hajmi 2024-yilda 
yetakchi hudud ko‘rsatkichiga nisbatan 5,2 baravar, 2025-yilning yanvar–iyun oylarida esa 5,4 baravar past 
ekanligini ko‘rsatadi. Bu holat viloyatda mavjud iqtisodiy salohiyatdan yanada samarali foydalanish, xususan, 
eksport hajmini oshirish orqali iqtisodiy o‘sishni jadallashtirish imkoniyatlari mavjudligini anglatadi. Shu bois, 
Surxondaryo viloyatining YaHM hajmini oshirishda eksportni kengaytirish yo‘nalishlarini aniqlash va ushbu 
yo‘nalishda ilmiy-tadqiqot ishlarini chuqurlashtirish muhim ahamiyat kasb etadi.

Taqqoslama ustunlik nazariyasi klassik iqtisodiyot doirasida David Ricardo tomonidan 1817-yilda ishlab 
chiqilgan bo‘lib, u davlatlarning ayrim mahsulotlar bo‘yicha nisbiy samaradorlikka ega ekanligini asoslab 
beradi. Mazkur nazariyani amaliy jihatdan baholash zarurati esa aniq ko‘rsatkich ishlab chiqishni talab etgan. 
Shu asosda Béla Balassa tomonidan 1965-yilda “Trade Liberalisation and ‘Revealed’ Comparative Advantage” 
nomli ilmiy ishda RCA (Revealed Comparative Advantage) indeksi taklif etilgan. Ushbu indeks mamlakat 
eksport tarkibini jahon eksport tarkibi bilan taqqoslash orqali muayyan mahsulot bo‘yicha qiyosiy ustunlik 
mavjudligini aniqlash imkonini beradi [3, P. 99–123]. Balassa (1965) ta’rifiga ko‘ra, ma’lum bir mamlakat i ning 
k tovar bo‘yicha RCA indeksi maxsus formulaga asosan aniqlanadi.

bu yerda:

−	  mamlakat  ning tovar  bo‘yicha eksport hajmi;

−	  mamlakat  ning jami eksporti;

−	  tovar  bo‘yicha jahon eksporti;

−	  jahonning jami eksporti. 

Agar  mamlakat  tovar  da qiyosiy ustunlikka ega.

Agar  mamlakat  ushbu tovarda qiyosiy kamchilikka ega [9, P. 232].
Shu tariqa, RCA indeksi mamlakatlarning savdodagi ixtisoslashuv darajasini aniqlash hamda ularni 

xalqaro miqyosda taqqoslash imkonini beradi. Béla Balassa tomonidan kiritilgan ushbu indeks keyingi o‘n 
yilliklarda xalqaro savdo va iqtisodiy geografiya tadqiqotlarida standart ko‘rsatkich sifatida keng qo‘llanib 
kelmoqda. Keyinchalik uning ayrim metodologik cheklovlarini bartaraf etish maqsadida turli modifikatsiyalar 
taklif etilgan, jumladan, RSCA (Laursen, 1998) [6], Vollrath (1991) [8, P. 265–280] hamda NRCA (Yu, Cai va 
Leung, 2009) [10, P. 267–282]. Shunga qaramasdan, RCA indeksining klassik shakli hozirgi kunda ham World 

2	  Surxondaryo viloyati Statistika boshqarmasi ma’lumotlari asosida muallif tomonidan tuzilgan.

Trade Organization (WTO), UNCTAD, International Trade Centre hamda World Bank kabi xalqaro tashkilotlar 
tomonidan asosiy analitik ko‘rsatkich sifatida qo‘llanilmoqda.

Mazkur tadqiqotda qo‘llaniladigan ayrim formulalar moslashtirilib, global miqyos emas, balki O‘zbekiston 
sharoitida hisob-kitoblar amalga oshiriladi. Xususan, har bir eksport mahsuloti viloyatlar kesimida alohida 
hisoblab chiqiladi. Amaliy tahlil dastlab Surxondaryo viloyati misolida olib boriladi. Jumladan, birinchi mahsulot 
sifatida “xizmatlar” toifasi tanlab olinadi. 2024-yilda Surxondaryo viloyatida xizmatlar eksporti hajmi 6 
057,5 ming AQSH dollarini tashkil etgan bo‘lib, uning viloyat jami eksportidagi ulushi 0,0224790025891209 
ga, O‘zbekistonning 2024-yildagi umumiy eksportidagi ulushi esa 0,277655747503676 ga teng. Mazkur 
ko‘rsatkichlar asosida ushbu mahsulot bo‘yicha Surxondaryo viloyati uchun RCA indeksi qiymati tegishli 
formula asosida aniqlanadi.

Huddi shunday usulda qolgan hisob-kitoblarni bajarib natijalarini quyidagi jadvalda aks ettiramiz (1-jadval).

1-jadval. O‘zbekiston ma’muriy-hududiy birliklari va eksportning XSST tarkibi bo‘yicha 2024-yildagi RCA qiymatlari3

0,0171 0,2559 1,2283 1,2097 12,7322 0,6011 0,0571 8,4410 0,0000 0,9295 0,0000

2 Andijon viloyati 0,0584 5,7282 1,4003 0,7874 0,2531 1,1778 9,1057 0,1713 0,5858 0,1957 0,0000

3 Buxoro viloyati 0,3385 1,3811 2,9844 0,8651 4,6689 4,3170 0,5222 0,2758 1,5752 9,4035 0,0000

4 Jizzax viloyati 0,0321 1,6375 2,6112 5,1098 1,5915 0,0000 0,6384 1,1255 0,1584 0,3832 0,0000

5
Qashqadaryo 
viloyati

0,0455 0,0048 3,1935 1,7167 0,1872 7,0017 0,1060 0,0410 0,2681 4,6337 0,0267

6 Navoiy viloyati 0,0074 0,4897 0,8400 0,4112 1,5736 0,6617 0,0437 12,3839 0,0000 0,9932 0,0000

7 Namangan viloyati 0,0302 5,1176 3,0437 2,0621 1,2374 0,2011 2,0023 0,2754 0,7495 0,6147 0,0710

8 Samarqand viloyati 0,3001 1,0373 1,7894 4,9615 2,1204 0,5473 2,8153 0,1655 0,3610 11,3511 0,0000

9
Surxondaryo 
viloyati

0,0810 0,8887 1,2911 8,2411 4,2661 0,0001 0,4115 0,0487 0,0675 0,7061 0,0525

10 Sirdaryo viloyati 0,0647 1,9193 1,9297 6,5191 3,3808 0,0588 0,4079 0,4573 0,0694 0,2208 0,0000

11 Toshkent viloyati 0,0215 2,9015 3,8281 1,8120 2,8722 0,2971 0,8852 0,8106 0,7677 3,3568 0,0000

12 Farg‘ona  viloyati 0,0549 2,0030 2,1017 5,5436 2,2500 0,1186 0,2089 1,5770 0,2621 0,0759 0,0000

13 Xorazm viloyati 0,2433 0,5965 1,9812 7,1707 1,2928 0,2224 0,0321 0,0338 0,1870 1,8280 0,0000

14 Toshkent shahri 1,9135 0,8157 1,0872 0,4888 0,7383 1,0678 1,7343 1,0991 3,4696 0,4990 0,0285

3	  Muallif hisob-kitobi.

Tovarlar tashqi savdosi statistik ko‘rsatkichlarini shakllantirishda Tashqi iqtisodiy faoliyat tovar 
nomenklaturasi (keyingi o‘rinlarda — TIF TN) bilan bir qatorda Birlashgan Millatlar Tashkilotining Xalqaro 
standartlashgan savdo tasniflagichi (keyingi o‘rinlarda — XSST) ham qo‘llaniladi. Tovarlarni XSST bo‘yicha 
kodlashtirish TIF TN va XSST o‘rtasidagi moslashtirish kalitlari orqali amalga oshiriladi.

Tahlil natijalari shuni ko‘rsatadiki, ayrim eksport turlari bo‘yicha hududlar kesimida ixtisoslashuv darajasi 
sezilarli farqlanadi. Xususan, “xizmatlar eksporti” bo‘yicha ixtisoslashuv faqat Toshkent shahrida kuzatiladi. 
“Turli xil tayyor buyumlar eksporti” yo‘nalishida esa Andijon, Buxoro, Jizzax, Farg‘ona, Namangan, Samarqand, 
Sirdaryo hamda Toshkent viloyatlarida nisbiy ustunlik mavjud bo‘lib, bu holat ushbu hududlar uchun RCA 
> 1 sharti bajarilgani bilan izohlanadi. Shu kabi yondashuv asosida boshqa eksport turlari bo‘yicha ham 
hududlarning ixtisoslashuv darajasini aniqlash mumkin.

Tadqiqotda 1 dan yuqori bo‘lgan RCA qiymatlari uch guruhga ajratildi: 1 < RCA ≤ 2 — zaif qiyosiy ustunlik, 
2 < RCA ≤ 4 — o‘rta qiyosiy ustunlik, RCA > 4 — kuchli qiyosiy ustunlik [5]. Ushbu tasnifga muvofiq, kuchli 
qiyosiy ustunlikka ega bo‘lgan “mahsulot–hudud” kombinatsiyalari quyidagicha aniqlanadi: turli xil tayyor 
buyumlar eksporti bo‘yicha Andijon viloyati (5,7282) va Namangan viloyati (5,1176); oziq-ovqat mahsulotlari 
va tirik hayvonlar eksporti bo‘yicha Surxondaryo viloyati (8,2411), Jizzax viloyati (5,1098), Farg‘ona viloyati 
(5,5436), Samarqand viloyati (4,9615), Sirdaryo viloyati (6,5191) hamda Xorazm viloyati (7,1707); nooziq-
ovqat xomashyo (yoqilg‘idan tashqari) eksporti bo‘yicha Surxondaryo viloyati (4,2661), Buxoro viloyati (4,6689) 
va Qoraqalpog‘iston Respublikasi (12,7322); mineral yoqilg‘i, yog‘lash moylari va shunga o‘xshash materiallar 
eksporti bo‘yicha Buxoro viloyati (4,3170) hamda Qashqadaryo viloyati (7,0017); mashinalar va transport 
asbob-uskunalari eksporti bo‘yicha Andijon viloyati (9,1057); kimyoviy vositalar va shunga o‘xshash mahsulotlar 
eksporti bo‘yicha Navoiy viloyati (12,3839) hamda Qoraqalpog‘iston Respublikasi (8,4410); hayvon va o‘simlik 
moylari (yog‘lari), yog‘lar va mumlar eksporti bo‘yicha Buxoro viloyati (9,4035), Qashqadaryo viloyati (4,6337) 
va Samarqand viloyati (11,3511).

Mazkur natijalar shuni ko‘rsatadiki, 2024-yilda yettita eksport mahsuloti turi bo‘yicha ayrim hududlarda 
respublika o‘rtacha darajasiga nisbatan yuqori ixtisoslashuv shakllangan. Jumladan, Surxondaryo viloyati “oziq-
ovqat mahsulotlari va tirik hayvonlar” hamda “nooziq-ovqat xomashyo (yoqilg‘idan tashqari)” XSST guruhlari 
bo‘yicha eksportda yuqori ixtisoslashuv darajasiga erishgan bo‘lib, bu hududning eksport salohiyatini yanada 
rivojlantirish uchun muhim asos bo‘lib xizmat qiladi.

X U L O S A  V A  T A K L I F L A R
Ushbu tadqiqotda O‘zbekiston Respublikasining 14 ta ma’muriy-hududiy birligi kesimida eksport salohiyati 

statistik jihatdan tahlil qilindi. Tadqiqotning asosiy maqsadi hududlarning eksport ixtisoslashuvini Revealed 
Comparative Advantage (RCA) indeksi asosida aniqlashdan iborat bo‘ldi. Tahlillar natijalari RCA indeksining 
hududlar va tovar guruhlari bo‘yicha eksportdagi nisbiy ustunlikni aniqlashda samarali analitik vosita ekanligini 
ko‘rsatdi. 2024-yil ma’lumotlari asosida olingan natijalar hududlar o‘rtasida eksport ixtisoslashuvi darajasi 
sezilarli farqlanishini tasdiqladi.

Surxondaryo viloyati misolida olib borilgan tahlillar ushbu hudud ayrim tovar guruhlari, xususan “oziq-ovqat 
mahsulotlari va tirik hayvonlar” hamda “nooziq-ovqat xomashyo (yoqilg‘idan tashqari)” yo‘nalishlarida nisbiy 
ustunlikka ega ekanligini ko‘rsatdi. Shu bilan birga, boshqa hududlarda ham turli tovar guruhlari bo‘yicha yuqori 
RCA qiymatlari aniqlanib, ularning o‘ziga xos eksport ixtisoslashuvi shakllanganligi ilmiy jihatdan asoslandi.

Umuman olganda, RCA indeksi asosida amalga oshirilgan tahlil O‘zbekiston hududlarining eksport tarkibi 
va raqobat ustunliklarini aniqlash, shuningdek, ularning iqtisodiy ixtisoslashuv darajasini baholash imkonini 
berdi. Tadqiqot natijalari asosida hududlar kesimida eksportni diversifikatsiya qilish va RCA indeksi past 
bo‘lgan tarmoqlarni rivojlantirish bo‘yicha chora-tadbirlarni kuchaytirish, RCA > 1 bo‘lgan mahsulot guruhlarini 
qo‘llab-quvvatlash orqali mavjud qiyosiy ustunliklarni mustahkamlash, eksport salohiyatini oshirish maqsadida 
hududlar bo‘yicha ixtisoslashgan ishlab chiqarish tarmoqlarini rivojlantirishga ustuvor ahamiyat qaratish, 
statistik tahlillarni muntazam yangilab borish orqali RCA asosida hududiy eksport strategiyalarini shakllantirish 
hamda kelgusida RCA indeksini boshqa ko‘rsatkichlar bilan birgalikda qo‘llash orqali eksport salohiyatini 
yanada chuqurroq baholash zarurligi asoslab berildi. 

